Тема: Башлангыч сыйныфларда заманча  белем бирү технологияләре:

проект һәм тикшеренү эшчәнлеге.
Г.Ә.Салахова – югары квалификацияле башлангыч сыйныф укытучысы.
Т.Р. Яңа Чишмә муниципаль районы Шахмай  гомуми белем бирү мәктәбе.
МБОУ «Шахмайкинская СОШ Новошешминского района РТ»
        Яңа стандартлар буенча  башлангыч сыйныф чыгарылыш укучысы  кызыксынучан, дөньяны актив танып – белүче,белем нигезләрен яхшы үзләштерүче, мөстәкыйль һәм иҗади, үзенең туган ягын, илен яратучы, гаилә һәм җәмгыять  кыйммәтләрен кабул итүче һәм хөрмәт итүче, үзе эшләгән эшкә гаилә һәм мәктәп алдында җавап бирә белүче, кеше фикерен тыңлый һәм үз фикерен әйтә белүче, сәламәт яшәү рәвеше кагыйдәләрен  төгәл үтәүче булырга тиеш.

         Билгеле булуынча, яңа стандартлар уку предметының реаль тормыш белән бәйле булуын да аерым игътибарга ала. Мәсәлән, уку дәресенең төп максаты минутына ничә сүз уку түгел, ә текстны аңлап уку һәм аңа анализ ясый белү.   Яңа стандартлар буенча баланың алган белеме тупланып кына калырга тиеш түгел. Укучы бала алган белемнәрен тормышта иркен куллана белергә,килеп туган мәсьәләләрнең чишелешен эзли, таба белергә тиеш. 1 сыйныфтан башлап, аңламыйча ятлап кына укып барган баладан, зур сыйныфларга киткәч анализлау, чагыштыру, фикерен әйтү, нәтиҗә ясауны таләп итеп булмый. Шуңа күрә боларны 1 сыйныфтан башлап өйрәтү – яңа стандартларның төп идеясе.  
         Проект һәм тикшеренү эшчәнлеген оештыру өчен мин “Мин- тикшерүче” программасы буенча эшлим. Бу эшне дәресләрдә һәм дәрестән тыш эшчәнлектә оештырам. Балаларны 1нче сыйныфтан ук бу эшчәнлеккә өйрәтәм. Проект эшен оештырганда уз фикерләремне һәм белемнәремне такмыйча, кирәкле якка юнәлдерергә тырышам. Минем педагогик бурычым – балаларны мөстәкыйль эшләргә өйрәтү, моның өчен шартлар булдыру. Үз алдыма түбәндәге максат  һәм бурычларны куйдым. 

   Максатлар: 

-укучыларны эзләнү эшенә тарту, 

-аларда бу эшкә карата кызыксыну уяту, 

-иҗади сәләтләрен үстерү. 

Бурычлар: 

-чыганаклар белән эшләү тәртибен өйрәтү,

-яңа технологик алымнар кертергә өйрәтү,

- балаларны киләчәк тормышка әзерләү,

-укучыларда рухи-әхлакый сыйфатлар,  җаваплылык хисе тәрбияләү.
      Башлангыч сыйныф укучысы өчен проект эшчәнлеге шактый катлаулы. Ләкин укучылар белән барлык фәннәр буенча да проект эшчәнлеге оештырырга мөмкин. Ә иң беренче проектның проблемасы яки идея барлыкка килергә тиеш.

Проект эшчәнлеге түбәндәге этаплардан тора.

1. Темасын уйлап табу.

2. Планлаштыру.

3. Максатын һәм бурычларын билгеләү.

4. Тикшеренү, эзләнү.

5. Проектны яклау.

6. Проект эшенең күрсәткече.(презентация)

7. Бәяләү.

       Эшнең уңышлы килеп чыгуы аның дөрес оештырылуына бәйле. Монда укытучы, укучы һәм ата-ана хезмәттәшлеге бик әһәмиятле. Башлангыч сыйныфларда укытучы – киңәшче, юнәлеш бирүче, төзәтмәләр кертүче, рухландыручы, илһам өстәүче. Укучы – эзләнүче, идеяне тормышка ашыручы, мәгълүмат җыючы, фикерләүче, күзәтүләр нигезендә модель төзүче, барлыкка килгән нәтиҗәләрне анализлаучы, тәҗрибәләр үткәрүче, интернет материалларын кулланучы һәм  проектны яклаучы. Ә ата-аналар укучыга кирәкле мәгълүматне табарга ярдәм итүче, идеяләрне тулыландыручы, иҗади бала белән бергә кызыксынучы,бала белән көндәлек аралашучы ролен үти. 

        Проект эшенең нәтиҗәсе булып 1-2 классларда рәсем, поделка, мәгълүмат тупланган китап яисә альбом, ә 3-4 классларда проект эше презентация, сценарий, фильм, каталог һ.б ярдәмендә башкарылырга мөмкин. 1-4 классларда рәсем, инша,табышмак, шигырь, сүзлек һәм башкалар булырга мөмкин.

          Укучыларга проект эшчәнлегенә йомгак ясаганда:

1.Проект эшендә нәрсә кызыклы булды?

2.Аеруча нәрсә ошады?

3.Нинди яңалыклар белдең?

4.Бу теманы өйрәнүне дәвам итәр идеңме?

5.Киләчәктә нинди проект эшен дәвам итәр идең? -кебек сораулар бирергә була.

        Проект методы укытучы һәм укучыларның яхшы әзерлеген, сыйныфның һәм иҗади төркемнәрнең үзара килешеп эшләүләрен таләп итә. Проект турында сөйләшүдә катнашып, укытучы да тигез хокуклы фикердәшкә, ярдәмчегә әйләнә. Проектны гамәлгә ашыру барышында укучылар әйләнә-тирәдәгеләр белән уртак тел табып эшләргә, фикерләрен дәлилләргә өйрәнә. 

        Мәсәлән,  1нче сыйныф укучылары белән әлифбаны өйрәнгән вакытта ук, хәрефләрнең яңгырашын истә калдыру өчен, мин балаларга өйрәнә торган хәрефтән башланган рәсемнәр эзләүне тәкъдим иттем. Балалар рәсемнәрне табып, кисеп алып килделәр.  Аннан соң ул рәсемнәрне, өйрәнә торган хәрефне картоннан кисеп алып, аның эченә ябыштырырга булдылар. Бу эшне эшләү нәтиҗәсендә балалар предметларның кайсы аваздан башлануын ишетеп белергә генә түгел, ә бәлки, предметларны анализларга, синтезларга өйрәнделәр.  (Картоннан кисеп алынган А хәрефе эчендә алма, аю, акча, агач, ат рәсемнәре, һ.б. ) Темаларны йомгаклау дәресләрендә балаларга бик катлаулы булмаган, ләкин кызыклы, иҗади биремнәр бирелә. Мәсәлән: ”Пластилиннан  хәрефләр яса”, ”Тере хәрефләр театры яса”, ”Табигый материаллардан хәрефләр төзе”. Бу биремнәрне үтәү балаларның көченнән килә һәм ул аларга кызыклы. Соңыннан күргәзмә оештырабыз. Бу — алар өчен зур дәрәҗә!
       Проект эшенә ата-аналарны да җәлеп итү бик отышлы, чөнки ата-ана бала тормышында актив катнаша башлый. Мәсәлән, әлифбаны өйрәнеп бетергәннән соң,  балалрга “Минем яраткан хәрефем” дигән темага һәрбер укучы әти-әниләр ярдәмендә поделка ясадылар. Һәр укучы иҗади эшләде: үзенә ошаган хәрефне сайлады, аны үзләре сайлаган материалдан ясады. “Әлифба бәйрәмендә” хәрефләрне һәр укучы, яклап чыгыш ясады. Мәсәлән, “Әйләнә-тирә” дәресләрендә “Җәнлекләр- табигатьнең бер өлеше” дигән,” Кошларга кышын ничек ярдәм итәргә”, “Гөмбәләр” һ.б. темалар. Бу дәресләр өчен мини-проектлар ясавы да бик авыр түгел.1 нче сыйныфта технологиядән “Шырпы тартмаларыннан йорт хайваннары модельләре төзү” темасы бар. Әйләнә-тирә дәресендәдә  Йорт хайваннары темасына проект эшләргә була. Математика фәненнән  саннар өйрәнгәндә “7 саны “ һ.б.саннарга,  шулай ук “Мәсьәләлә һәм табышмаклар” , “Авыррак, җиңелрәк”, “Кыйбатрак, арзанрак”  темалары  буенча мини-проектлар эшләргә була. Рус теле һәм татар теленннән авазлар классификациясе буенча төрле иҗади биремнәр эшләргә була. Мәсәлән: “Тартыкны тап”  уены һ.б.
Проект – ул план, уйланган эшне план буенча иҗат итү. 
Эзләнү-тикшеренү – яңа белемнәр барлыкка китерү процессы, чын-чынлап иҗади эшләү. Моның өчен чынбарлыкны күрергә, анализларга кирәк.

       Эзләнү-тикшеренү эшен оештыруда түбәндәге төп бурычлар куела: сәләтле укучыларны ачыклау, фәнни белемнәрне актуальләштерү һәм тирәнәйтү, танып белү активлыгына, фәнни стильдә фикер йөртү эшчәнлегенә ия булган иҗади шәхес тәрбияләү.
Эзләнү-тикшеренүэшенең  этаплары:

1. Тема сайлау. Эзләнү-тикшеренүэшен язу өчен, укучылар теманы дөрес итеп формулировкаларга тиеш. Ул кыска һәм конкрет булырга тиеш. 

2. Гипотеза. Гипотеза – ул фаразлау, нәрсәне дә булса шулайдыр  дип уйлау, ләкин әле бу фикер тикшеренүгә һәм исбатлауга мохтаҗ. Ул якынча шундый сүзләр белән башланып китә: Әйтик...   Бәлки.... Шулай дип уйлыйм... Булуы мөмкин.... 

Мәсәлән: “Бию һәм сәламәтлек” темасы буенча гипотеза мондый: “Мин, биюләр белән шөгыльләнү - сәламәтлекне ныгыта,  дип уйлыйм.”  
3. Эшнең максатыннан чыгып кыскача куелган бурычлар.

Мәсәлән:

1. Биюнең нәрсәсе белән сәламәтлеккә файдалы икәнен белү.

2. Биюләр белән шөгыльләнү нең  кеше исәнлегенә йогынтысында  уңай  һәм тискәре якларын ачыклау.

- төрле чыганаклардан бию тарихын өйрәнү;

- бию төрләре турында мәгълүмат җыю;

- биюләр белән шөгыльләнү  минем организмга нинди  йогынты ясавын өйрәнү;  

- туплаган мәгълүматны берләштерү, системалаштыру, һәм анализлау;

 - сәламәтлек өчен кайсы биюләр күбрәк туры килә, ә кайсылары юк.

- эш нәтиҗәләре белән сыйныфташларымны таныштыру.

4. Бурычларның актуальлеге һәм аның кулланылышы (эшкә куелган бурычларның ни өчен сайлануы, аның фәнни-практик әһәмияте).

5. Бурычларның методик чишелешен язу (тикшеренүдә нинди методлар кулланылган, нинди эксперимент үткәрелгән).

Эзләнү-тикшеренү  методлары :

· Теоретик материалны өйрәнү.

· Интернет челтәрендә эш.

· Укучылар арасында сораштыру. 

· Белгеч белән әңгәмә. 
· Тәҗрибәләр үткәрү. 

· Нәтиҗә ясау.
5. Алынган нәтиҗәләрне анализлау: эшне башкаруда алынган төп нәтиҗәләр, аның фәнни-практик кыйммәтен ачыклау, ирешелгән нәтиҗәләрнең моңа кадәр ачыкланганнарыннан нәрсәсе белән яхшырак булуын күрсәтү.

6. Файдаланылган әдәбият.

Эзләнү-тикшеренү эше  гадәттә, 3 төп өлештән тора: кереш, төп өлеш hәм йомгаклау өлешләре.

Кереш өлештә укучы үз хезмәтенең максатын куя, шул максатны тормышка ашыруның бурычларын билгели, теманың фәнни hәм практик яктан актуальлеген, әhәмиятен күрсәтә. Биредә үк мөсьәләнең өйрәнелү тарихы яктыртыла. Әгәр экспериментлар үткәрелгән булса (методика буенча), аларга аңлатма бирелә. Керешнең күләме 3-5 биттән артмаска тиеш.

Кереш өлештә түбәндәгеләр ачыклына:

· теманың актуальлеге;

· эшнең ни дәрәҗәдә өйрәнелүе;

· эшнең максаты hәм бурычлары;

· өйрәнү объекты hәм предметы;

· гипотеза;

· эзләнү-тикшеренү методлары;

· эшнең (хезмәтнең) фәнни hәм практик яктан бүленеше;

· эшнең структурасы;

Төп өлеш теоретик hәм практик өлешләргә бүленә. Төп өлештә укучы үзе җыйган фактик материалга фәнни анализ ясый hәм hәр бүлек саен тикшеренүләрнең нәтиҗәләрен күрсәтеп бара. Теоретик өлештә укучы төрле фәнни чыганакларга нигезләнеп өйрәнелгән мәсьәләрге карата үз позициясен белдерә.

Практик өлеш исә аналитик характерда була. Биредә укучы тарафыннан өйрәнелгән тикшеренү мәсьәләренә тирән анализ ясала..

Төп өлеш берничә бүлеккә, ә бүлекләр бүлекчәләргә (параграфларга) бүленергә мөмкин. Һәр бүлек 2-3 бүлекчәне үз эченә ала. Бүлек hәм бүлекчәләрнең исемнәре төп проблеманың аерым тармаклары рәвәшендә бирелә. Гадәттә, hәр бүлек ахырында кыскача нәтиҗә ясала. 

Йомгакта укучы тикшеренү барышында алынган теоретик hәм практик нәтиҗәләрне яза, тик ул hәр бүлекнең нәтиҗәләрен санап чыгу гына түгел, ә эшнең гомумиләштерелгән нәтиҗәләре булырга тиеш. Шул ук вакытта аларның кыска hәм төгәл булулары зарури.

Йомгак өлеше өйрәнелгән теманың тагы да киңрәк өлкә белән бәйләнешен ачыкларга тиеш, ягъни теманың актуальлеген  һәм алга таба өйрәнү перспективасын күз алдында тотып эш ителә.

Эзләнү-тикшеренү эшен  яклау.
     Фәнгә беренче адымнар ясауга, әлбәттә, мәктәптә һәм районкүләм үткәрелә торган конференцияләр ярдәм итә. Бу конференцияләрдә укучылар ораторлык осталыгы, үз фикерен дәлилли белү, дискуссия алып бару күнекмәләре ала.


Фәнни эшне яклау вакытында һәр укучы 6-8 минут чыгыш ясый. Чыгыш алдан әзерләнә. Бу чыгышта ни өчен шушы тема сайлап алынуы, аның актуальлеге, әһәмияте күрсәтелә, төп чыганаклар белән таныштырыла, тикшеренү нәтиҗәләре күрсәтелә. Чыгыш төгәл, конкрет булырга тиеш.

       Беренче сыйныфта алып барыла торган эш күбрәк предметларны  анализлау, синтезлау, классификацияләү, чагыштыру, күмәкләштерүгә юнәлдерелгән була.  Бу күнекмәләр - проект  эшенә әзерлек булып тора.  Ә эзләнү –тикшеренү эшенә эзерлек буларак , мин: проблемалы, өлешчә-эзләнүле, эзләнү-тикшеренү дәресләре үткәрәм.  Баштарак проблема куюны үзем хәл итәм, укучыларга аны чишү юлларын табуга юнәлдерүче  сораулар бирәм. Фаразлауны укучылар үзләре сайлый, ә нәтиҗә укытучы белән берлектә ясала.

         Икенче сыйныфта укучыларны “тикшеренү”, “информация”, “белем” төшенчәләре белән таныштарам. Коллектив рәвештә барлык этапларны да үтәп төрле темаларга эзләнү-тикшеренү эшләрен башкардык. Мәсәлән:  “Башлы суганны яшел кыяк өчен үстерү”, “Сөтнең файдасы”, “Кәҗә сөте эчегез, файдасы күп - белегез” дигән темалар буенча тикшеренү эшләре белән район буенча үткәрелгән “Земля-планета загадок” исеме астында үткәрелгән фәнни - тикшеренү конференциясендә катнашып, номинант булдылар.

          Өченче сыйныф укучылары белән дәресләрдә уен формалары файдаландым, сәяхәт-дәрес, әкият материаллары кулландым. Укучыларны тикшеренү эшенең теориясе, методлары, структурасы, тарихи материал, тикшеренү эшенең ни өчен кирәк булуы, планлаштыру, максат 
һәм бурычлары белән таныштыруны дәвам иттем. Өченче сыйныф укучыларының активлыгы зуррак, кызыклы һәм гадәти булмаган тәкъдимнәр күбрәк. Алар инде күп эшләрне мөстәкыйль башкаралар (информация табу, кирәклесен аерып алырга, тәҗрибәләр ясарга, күзәтергә, чыгыш ясарга). Мәсәлән, “Табигатьне сакларга кирәк” дигән темага коллектив тикшеренү эше башкардык. Табигать һәм кеше эшчәнлеген чагылдырган иллюстрацияләр карадык, җырлар өйрәндек,  плакатлар ясадык. Мәктәп укучылары алдында  “Табигать – чиксез хәзинә”дип исемләнгән бәйрәм презентациясе үткәрдек.

        3нче сыйныф укучылары “Салават күпере- искиткеч могҗиза”, “Бию һәм сәламәтлек” дигән темалар буенча тикшеренү эшләре белән район буенча үткәрелгән “Земля-планета загадок” исеме астында үткәрелгән фәнни-тикшеренү конференциясендә катнашып, номинант булдылар. 
     Дүртенче сыйныфта информация алу чыганаклары һәм информациянең үзе белән эшләргә, нәтиҗә һәм йомгак ясый белергә өйрәтәм. Нәтиҗәдә, укучылар үзләре мөстәкыйль рәвештә тикшеренүләр башкарырга  әзер булалар.    

      Укытучы өчен иң мөһиме – балаларны дәртләндерү, җәлеп итү. Аларга бу эшнең кирәклеген күрсәтү, аларда үз көчләренә ышаныч уяту. Мин  әти-әниләргә  эзләнү-тикшеренү эше белән шөгыльләнеп, үз балаларына якынаерга мөмкинлек бирәм. Бу эш күп гаиләләр өчен кызыклы һәм мавыктыргыч эшкә әйләнде. Алар балалары белән бергәләп фотолар ясыйлар, үсемлекләр үстерү һәм аны күзәтү буенча катлаулы булмаган тәҗрибәләр үткәрәләр, табигать күренешләрен  күзәтәләр, теоретик өлешенә информаця сайларга, балага эшне яклауга әзерләнүдә булышалар. Хезмәтләр искиткеч кызыклы  килеп чыга, чөнки бу эшкә әти-әни белән баланың уртак көче кергән. Нәтиҗәләре дә сөенечле – фәнни практик конференцияләрдә  җиңүләре. Мин, укытучының төп бурычы дип  белем бирүне генә түгел , ә белемне ала белергә өйрәтү дип саныйм. Ә моңа ирешүдә балалар белән проект –тикшеренү эшен оештыру уңай нәтиҗәләр бирә. 
      Йомгаклап шуны әйтәсе килә: тикшеренү эше белән шөгыльләнү укучыны күп нәрсәгә өйрәтә: уйлау мөмкинлекләре киң ачыла, логик фикерләү дәрәҗәсе үсә, төрле чыганаклар белән мөстәкыйль эшләргә, төрле чыгышлар ясарга өйрәтә.

